
	«Չաշխատող անձին մայրության նպաստ նշանակելու և վճարելու կարգը հաստատելու մասին» Հայաստանի Հանրապետության կառավարության որոշ​ման նախագծի այսուհետ՝ Նախագիծ,   վերաբերյալ ներկայացնում եմ հետևյալ դիտողությունները և առաջարկությունները
	
	

	
	 1. Նախագծի Հավելված 1-ի 4-րդ կետի 4-րդ և 6-րդ ենթակետերի միջև առկա է հակա​սություն: Մասնավորապես, նպաստ ստա​նալու համար դիմողը երեխայի ծնվե​լուց հետո շահառուի բնակության վայրի տա​րած​քային բա​ժին դիմելու դեպքում, 4-րդ կետի 4-րդ ենթակետի համաձայն, պետք է ներ​կայաց​​նի ծննդօգնության պետական հավաս​​տագրի՝ բժշկական հաստատու​թյան (որ​տեղ ծննդաբերել է հղին) կնիքով և տնօրենի ստորագրությամբ վավերացված պատճենը, իսկ 4-րդ կետի 6-րդ ենթակետի համաձայն՝ երեխայի ծննդյան փաստը հաս​տա​տող փաս​տա​թուղթը (ծննդյան վկայա​կան, երեխայի ծննդի կամ մահվան պետա​կան գրանցման փաստը հաստատող փաս​տա​թուղթ): Նշված հակասու​թյու​նից խուսա​փելու համար առաջարկում եմ Նախագծից հանել 4-րդ կետի 6-րդ ենթակետը, իսկ 4-րդ կետի 4-րդ ենթա​կետը շարադրել հետևյալ խմբա​գրութմամբ. «Հայաստանի Հան​րա​​պե​տո​ւ​թյան առող​ջա​պա​հության ոլորտի պե​տա​կան լիազոր մարմնի կողմից հաս​տա​տած ձևի ծննդօգնության պե​տա​կան հա​վաս​տագրի պատճենը, իսկ երեխայի ծնվե​լուց հետո դիմելու դեպքում՝ նաև երեխայի ծնունդը հաստատող փաստաթուղթը ծննդյան կամ մահվան վկայականը:
	Առաջարկությունն ընդունվել է: 


	Նախագծի N 1 հավելվածի 4-րդ կետի 4-րդ և 6-րդ ենթակետերում հակասություն չկա, ըստ էության առաջարկվում է վերախմբագրել նշված ենթակետերը, դրանք միավորելով մեկում:

Նախագծի N 1 հավելվածի 4-րդ կետի 4-րդ ենթակետը վերախմբագրվել է` նրանում միավորելով երեխայի ծնվե​լուց հետո ներկայացվելիք փաստաթղթերը, իսկ 6-րդ ենթակետը նախագծից հանվել է: 

	
	2. Նախագծի Հավելված 1-ի 5-րդ կետի կապակցությամբ հայտնում եմ. 

 1) պարզ չէ նշված կետում վաղաժամ ծննդաբերելու դեպքում ժամա​նա​կա​վոր ա​նաշխատունակության թերթիկի փո​խարեն երեխայի ծննդյան փաստը հաս​տատող փաստաթղթի հետ նաև ինչ փաստաթուղթ պետք է ներ​կայաց​վի, ուստի անհրաժեշտ է նշված դրույթը խմբագրել:
	Առաջարկությունն ընդունվել է:
	Նախագծի N 1 հավելվածի 5-րդ (ներկայացվող նախագծի 7-րդ) կետից հանվել է «նաև» բառը:

	
	 2) ՀՀ կառավարության 2011 թվականի հուլիսի 14-ի Ժամանակավոր ան​աշ​խա​տու​նա​կության նպաստների մա​սին Հայաս​տանի Հանրապետության օրենքի կիրար​կումն ապահովելու մասին N 1024-Ն որոշ​ման 34-րդ կետի հա​մաձայն՝ հղիության և ծննդա​բե​րու​թյան պատճառով առաջացած ժա​մա​նա​​կավոր անաշխատունակության դեպ​​քում տրամադրվում է մեկ անաշ​խա​​տու​նա​կության թերթիկ, իսկ բարդ ծննդաբե​րության և միաժամանակ մե​կից ավելի երեխաներ ծննդաբերելու դեպ​քում, որպես նախորդ անաշ​խա​տու​նակության թերթիկի շարու​նա​կու​թյուն, լրացուցիչ տրվում է նոր ան​աշ​խա​տունակության թերթիկ` հա​մա​պա​տաս​​խանաբար 15 և 40 օր տևո​ղու​թյամբ` անաշխատունակության թեր​թի​կում նշելով նախորդ անաշխա​տու​նա​կության թերթիկի սերիան ու համարը:

Քանի որ վաղաժամ ծննդա​բե​րու​թյունը, համաձայն ՀՀ առողջապա​հու​թյան նախարարի 2013 թվականի նոյեմ​բերի 29-ի Պետության կողմից երաշ​խավորված բժշկական օգնության և սպասարկման շրջանակներում հի​վան​դանոցային պայման​ներում ցու​ցա​բեր​վող մանկաբար​ձա​գի​նե​կոլո​գիա​կան բժշկական օգնության և սպա​սարկ​ման կազմակերման չափորոշիչը հաս​տա​տելու մասին N 80-Ն հրա​մա​նի 30-րդ կետի 4-րդ ենթակետի, դաս​վում է բարդ ծննդաբերությունների շար​քին, ուստի առա​ջարկում ենք Հավել​ված 1-ի 5-րդ կետը խմբա​գրել՝ ի նկատի ունենալով ՀՀ կառա​վարու​թյան N 1024-Ն որոշման 34-րդ կետը: 
	Առաջարկությունը չի ընդունվել:

	Նախագծի N 1 հավելվածի 5-րդ (ներկայացվող նախագծի 7-րդ)  կետի դրույթը համապատասխանում է «Պետական նպաստների մասին» ՀՀ օրենքի 23.2-րդ հոդվածի 7-րդ մասին, որն էլ իր հերթին բխում է Օրենքի 23.1-ին հոդվածի 3-րդ մասից:

	
	 3. Նախագծի Հավելված 1-ի 6-րդ կետում առկա է ներքին հակասություն: Մասնավորապես, նշված ենթակետով սահմանվում է, որ երեխայի ծննդյան օրվա դրությամբ ծննդօգնության պետական հավաստագիրը չստացած կնոջը մայրության նպաստ չի նշանակվում, բացառությամբ այն դեպքի, երբ հղի կինը նախածննդյան հսկողության վաղ հաշվառման է կանգնել մինչև հղիության 12 շաբաթական ժամկետը: Քանի որ հղի կնոջ կողմից նախածննդյան հսկողության վաղ հաշվառման կանգնելը հիմք է հանդիսանում հավաստագիր տրամադրելու համար, ուստի անհրաժեշտ է Հավելված 1-ի 6-րդ կետը խմբագրել, իսկ քանի որ Նախագծի Հավելված 1-ի 7-րդ կետում ամրագրված դրույթը բխում է 6-րդ կետից, ուստի անհրաժեշտ է խմբագրման ենթարկել նաև 7-րդ կետը:
	Առաջարկությունը չի ընդունվել: 

	Նախագծի N 1 հավելված 6-րդ (առաջարկվող տարբերակում՝ 8-րդ) կետը բխում է Պետական նպաստների մասին ՀՀ օրենքի 23.2-րդ հոդվածի 3-րդ մասից: 
Բացի այդ, ՀՀ առողջապահության նա​խա​րարի 2008 թ. մայիսի 30-ի N 761-Ա հրամանի N 2 հավելվածի 5-րդ կետի համաձայն` հղիության 22 շա​բա​թական ժամկետում մայրության հա​վաս​տագրի տրման կարևոր նախապայման է հղիի նախածննդյան հսկողության վաղ հաշ​վառ​ման կանգնելը` ցանկալի է 12 շաբաթական և ավելի վաղ ժամկետներում: Նույն հրամանի N 3 հավելվածի 16-18-րդ կե​տե​րով նախատեսված են հավաստագիր տա​լու այն դեպքերը, երբ հղին մինչև ծննդա​բե​րելը, երբևէ չի հաճախել կանանց կոնսուլտացիա, սա​​կայն բացառության կարգով հավաստագիր նրան կարող է տրամադրվել մարզպետարանի և/կամ առող​ջապահության նախարարության կող​մից` կնոջ կամ նրա ամուսնու/հարազատի դի​մումի (վեր​ջի​նիս անհնարինության դեպ​քե​րում բժշկական հաստատության տնօրինության գրու​թյան) հի​ման վրա` կնոջ ծննդաբերելու փաս​​տի մա​սին համապատասխան տեղեկանքի և կնոջ անձը հաստատող փաստաթղթի ներկայացմամբ: 

Երբ կինը չունի անձը հաստատող փաստա​թուղթ և չի հաճախել կանանց կոնսուլ​տա​ցիա, հավաստագիրը կա​րող է տրամադրվել ծննդա​բերության կապակցությամբ բժշկա​կան ծա​ռայություններ մատուցած հաստա​տության կող​մից` հանձնաժողովային որոշման հիման վրա:

Այսինքն, առկա իրա​վա​կար​գա​վո​րում​ներով նախատեսված է ծննդ​օգ​նու​թյան պետական հավաստագրի տրամադրում նաև այն դեպքերում, երբ կինը չի հաճախել կանանց կոնսուլ​տա​ցիա կամ չի կանգնել նախածննդյան հսկողության վաղ հաշ​վառ​ման:

Նպատակ ունենակով խթանել նախածննդյան հսկողության վաղ հաշվառման կանգնելը, ի կա​տարումն օրենքի 23.2-րդ հոդվածի 3-րդ մասի, նախագծի N 1 հավելվածի 6-րդ (առաջարկվող տարբերակում՝ 8-րդ)  կետով նա​խատեսված է, որ նախածննդյան հսկողու​թյան վաղ հաշվառման չկանգ​նած կնոջը մայրու​թյան նպաստ չի տրվում:

	
	4. Անհրաժեշտ է Նախագծի Հավելված 1-ի մի շարք կետերում «բժշկական հաս​​​տա​​տու​թյուն» բառերը փոխարինել «բժշկական կազմակերպություն» բառերով:
	Առաջարկությունն ընդունվել է:
	Նախագծի N 1 հավելվածի 4-րդ և 7-րդ (առաջարկվող տարբերակում՝ 9-րդ) կետերում կատարվել են հա​մապատասխան փոփոխություններ:

	
	 5. Նախագծի Հավելված 3-ով հաստատվող` մայրության նպաստը կանխիկ եղանակով վճարելու ծառայությունների մատուցման պայմանագրի օրինակելի ձևի գլուխների, կետերի և ենթակետերի համարակալումը անհրաժեշտ է ուղղել:
	Առաջարկությունն ընդունվել է:
	Նախագծի N 3 հավելվածում համարակալումը ճշտվել է:

	
	6. Նախագծի Հավելված 3-ով հաս​տատվող` մայրության նպաստը կան​խիկ եղանակով վճարելու ծառայու​թյուն​ների մատուցման պայմանագրի նա​խաբանում այսուհետ՝ լիազոր մար​մին) բառերը առաջարկում ենք փո​խարինել այսուհետ՝ պատվի​րա​տու) բառերով, քանի որ ՀՀ քաղա​քա​ցիա​կան օրենսգրքով 777-րդ հոդվածի 1-ին մասի համաձայն՝ ծառայու​թյուն​ների մատուցման պայմանագրի կողմ են հանդիսանում պատվիրատուն և կա​տարողը: Ընդ որում, նշված պայ​մա​նա​գրի 11-րդ, 18-րդ կետերում, 19-րդ կետի 6-րդ և 7-րդ ենթակետերում, 20-րդ, 21-րդ կետերում ևս Հայաստանի Հանրապետության աշխատանքի և սոցիալական հարցերի նախա​րա​րու​թյունը նշված է որպես պատվիրատու:
	Առաջարկությունն ընդունվել է:
	Նախագծի N 3 հավելվածում կատարվել է համապատասխան փոփոխություն:

	ՀՀ ֆինանսների նախարարության

	  «Չաշխատող անձին մայրության նպաստ նշանակելու և վճարելու կարգը հաստատելու մասին» ՀՀ կառավարության որոշման նախագծի (այսուհետ` Նախագիծ) վերաբերյալ հայտնում է հետևյալը.

1.Նախագծի 1-ին կետի 1-ին ենթակետով հաստատվող կարգի (այսուհետ՝ Կարգ) 2-րդ կետի 1-ին ենթակետի վերաբերյալ հայտնում ենք, որ եթե մայրության նպաստ նշանա​կելու և վճարելու դիմում ներկայացնողը շահառուն չէ, ապա նա այդ դիմումը ներկայացնելու համար պետք է շահառուի կողմից լիազորված լինի: Հետևաբար, անհրաժեշտ է «անձ» բառը փոխարինել «շահառու կամ վերջրնիս կողմից լիազորված անձ» բառերով:
	Առաջարկությունը չի ընդունվել:
	Մայրության նպաստ նշանակելու համար ան​հրաժեշտ փաստաթղթերն այլ անձի կողմից ներ​կայացնելու և այդ փաստաթղթերի հիման վրա նպաստը նշանակելու դրույթները միտված են նպաստի իրավունք ունեցող անձին ազատել ավե​լորդ քաշքշուկից՝ հաշվի առնելով նրա ֆիզոլոգիական վիճակի առանձնահատ​կու​թյուն​ները:

Եթե որևէ անձ ներկայացնում է մայրության նպաստ նշանակելու համար անհրաժեշտ փաստաթղթերը, ապա հիմք չկա ենթադրելու, որ նա չունի այդ լիազորությունը (շահառուի վստահությունը):

Իսկ լիազորագրի կապակցությամբ հարկ է նկատի ունենալ, որ խնդիրը հետևյալն է՝ արդյոք այդ լիազորագիրը պետք է վավերացվի որևէ մեկի կողմից:

Եթե այո, ապա անիմաստ է դառնում վերը նշված դրույթը, քանի որ լիազորագիր հատ​կաց​նելու համար այդ նույն շահառուն պետք է այցելի որևէ տեղ (դրա փոխարեն՝ կայցելի ՏԲ), իսկ եթե ոչ, ապա նման լիազորագիրը կդիտվի որպես ձևական պահանջ:

Հարկ է նաև նկատի ունենալ, որ համաձայն կարգի՝ եթե մայրության նպաստը նշանակելու դիմումը ներկայացրել է այլ անձ, ապա մայրության նպաստը վճարվում է բացառապես անկանխիկ եղանակով՝ շահառուի բանկային հաշվին փոխանցելու միջոցով, գործնականում բացառում է չարաշահում կատարելու հնարավորությունը:

	
	2. Կարգի 8-րդ կետի (առաջարկվող տարբերակում՝ 10-րդ)  1-ին ենթակետի հա​​մա​ձայն՝ ներկայացված փաստա​թղթե​րի և առ​կա տեղեկատվության հի​ման վրա տա​րած​​քային բաժինը, դի​մու​մը և ան​հրա​ժեշտ փաստա​թղթերը ներ​կայաց​վելուց հետո, մեկ​ամ​սյա ժամ​կետում, որոշում է մերժել մայ​րու​թյան նպաստ նշանակելը և դրա մասին տե​ղե​կացնել շահառուին (տե​ղե​կացնել լրա​ցու​ցիչ փաստաթղթեր ներկայաց​նելու ան​հրա​ժեշ​տության մասին): Վերը նշվածի կա​պակ​ցու​թյամբ հայտնում ենք, որ «Վար​չա​րա​րու​թյան հիմունք​նե​րի և վար​չա​կան վարույթի մա​սին» ՀՀ օրենքի 32-րդ հոդ​վածի հա​մա​ձայն՝ եթե դիմումում առկա են ձևական սխալ​​ներ, որոնք կարող են շտկվել, ապա վար​չական մարմինը դրանք մատ​նացույց է անում դիմողին` նրան հնա​​րա​վորություն ըն​ձե​ռելով շտկելու այդ սխալ​ները, կամ ինքն է շտկում դրանք` նախապես կամ հետագայում դիմողին իրազեկելով այդ մասին: Եթե դիմումին կից ներկայացված փաս​տա​թղթե​րի ցանկն ամբողջական չէ, ապա վար​չա​կան մարմինը դիմողին առա​ջար​կում է սահ​մա​նված ժամկետում հա​մալրել այդ ցանկը: Հետևաբար, եթե շա​հա​ռուի կամ նրա լիա​զո​րած անձի կողմից ներ​կա​յացված փաս​տա​թղթերը լրիվ չեն կամ դի​մումում առկա են ձևական սխալներ, ապա տվյալ դեպքում տարածքային մարմնի կող​մից պետք է շա​հա​ռուին հնա​րա​վո​րու​թյուն տրվի սահ​ման​ված ժամկետում շտկելու սխալները, հա​մա​լրե​լու փաս​տա​թղթե​րը և սահմանված պա​հան​ջը չկա​տա​րելու դեպքում նոր մերժել մայրության նպաստ նշանակելը:
	Առաջարկությունն ընդունվել է ի գիտություն:
	Խնդիրը լուծված է նախագծով առաջարկվող Կարգի 11-րդ (առաջարկվող տարբերակում՝ 13-րդ) կետում, որի համաձայն՝ «Վարչարարության հիմունքների և վարչական վարույթի մասին» ՀՀ օրենքին համահունչ՝ տարածքային բաժինը տեղեկացնում է դիմողին սահմանված ժամկետում պակասող փաստաթղթերը ներկայացնելու անհրաժեշտության վերաբերյալ:

Միաժամանակ, սահմանվել է, որ այս դեպքում ներկայացվում են միայն պակասող փաստաթղթերը (բացառությամբ՝ դիմումատուի անձը հաստատող փաստաթղթի, որը ներկայացվում է անկախ որևէ հանգամանքից):

	
	3. Կարգի 14-րդ (առաջարկվող տարբերակում՝ 16-րդ) կետում առաջարկում ենք «այլ անձ» բառերը փոխարինել «շահառուի կողմից լիազորված անձը» բառերով:
	Առաջարկությունը չի ընդունվել:
	Տես կարգի 2-րդ կետի 1-ին ենթակետի վերաբերյալ բերված դիրքորոշումը:

	
	4.Նախագծի 1-ին կետի 2-րդ և 3-րդ ենթա​կե​տերով հաստատվող 2-րդ և 3-րդ հավել​ված​ների մայրության նպաստը անկանխիկ եղա​նակով վճարելու ծա​ռայու​թյունների մա​տուց​ման և մայրության նպաստը կան​​խիկ եղանակով վճարելու ծառայությունների մատուցման պայմանագրերի նախաբանում անհրա​ժեշտ է «գործում է» բառերից հետո լրացնել «Հայաստանի Հանրապետության կառավարության» բառերը:
	Առաջարկությունն ընդունվել է:
	Նախագծի NN 2, 3 հավելվածներում կատարվել են համապատասխան լրացումներ:

	
	5.Նախագծի հավելված 2-ի մայրու​թյան նպաստը անկանխիկ եղանակով վճարելու ծառայությունների մատուց​ման պայմանա​գրի (այսուհետ՝ Պայ​մա​նա​գիր 1) 2-րդ կետի 2-րդ ենթակետով նախատեսվում է, որ սույն պայմա​նա​գրով բանկը պարտավորվում է ըստ ան​հրաժեշտության՝ դիմում-պայմանա​գրի հիման վրա շահառուի անունով անվճար բացել ավանդային հաշիվ և այդ հաշվին մուտքագրել նպաստի գու​մարը՝ համաձայն վճարման ցուցակի: Առաջարկում ենք հստակեցնել, թե կոնկրետ որ դեպքերում է բանկը պարտավորվում շահառուի անունով բացել ավանդային հաշիվ: Միաժա​մա​նակ, առաջարկում ենք Կարգում նա​խա​տեսել դրույթ, համաձայն որի բան​կը անհրաժեշտության դեպքում պար​տա​վորվում է դիմում-պայմանագրի հիման վրա շահառուի անունով անվճար բացել ավանդային հաշիվ:
	Առաջարկությունն ընդունվել է:
	N 2 հավելվածի 2-րդ կետի 2-րդ ենթակետը վերախմբագրվել է, իսկ 7-րդ կետի 3-րդ ենթակետը հանվել է:

Միաժամանակ բանկի պարտավորությունը ՀՀ կառավարության որոշմամբ սահմանելը նպատակահարմար չէ:



	
	6. Առաջարկում ենք Պայմանագիր 1-ի 1-ին կետի 5-րդ ենթակետում և Պայմանագիր 2-ի 10-րդ կետի 7-րդ ենթակետում նշված «նպաստ» բառերը փոխարինել «մայրության նպաստ» բառերով:
	Առաջարկությունն ընդունվել է:
	Պայմանագրերում կատարվել են համապատասխան փոփոխություններ:

	
	7. «Իրավական ակտերի մասին» ՀՀ օրենքի 37-րդ հոդվածի 5-րդ մասի հա​մա​​ձայն՝ իրավական ակտով հաս​տատ​վող առան​ձին բաղկացուցիչ մասերը` կա​​նոններ,կանո​նադրություններ, կար​​գեր, հրահանգ​​ներ, պարզա​բա​նում​ներ, պայ​մաններ, գնա​ցու​ցակներ, ցու​​ցակ​ներ, ցանկեր, կազմեր, աղյո​ւսակ​ներ, գրա​ֆիկներ, քարտեզներ, գծա​պատ​կեր​​ներ և այլն, ձևակերպվում են հա​վել​​վածների ձևով, իսկ իրա​վա​կան ակ​տի համապատասխան մասերը պետք է հղում պարունակեն այդ հավել​ված​նե​​րին: Հետևա​բար, անհրա​ժեշտ է վճար​​ման ցուցակում ներառվող տվյալ​ների ցանկը սահմանել հավելվածի տեսքով:
	Առաջարկությունը չի ընդունվել: 
	Վճարման ցուցակում ներառվող տվյալների ցանկերը NN 2 և 3 հավելվածներով հաստատվող` մայրության նպաստը կանխիկ և անկանխիկ եղանակով վճարելու ծառայությունների մատուցման պայմանագրերի հավելվածներն են:

	
	8.Նախագծի 1-ին կետի 3-րդ ենթա​կե​տով հաստատվող հավելված 3-ի մայրության նպաստը կանխիկ եղա​նակով վճարելու ծա​ռայությունների մատուցման պայմա​նա​գրի (այսուհետ՝ Պայմա​նագիր 2) նախաբանում ան​հրա​ժեշտ է «(այսուհետ՝ լիազոր մար​մին)» բառերը փոխարինել «(այսուհետ՝ Պատվի​րա​տու)» բառերով:
	Առաջարկությունն ընդունվել է:
	Պայմանագրերում կատարվել է համապատասխան փոփոխություն:

	
	9.Պայմանագիր 2-ի 11-րդ կետում անհրա​ժեշտ է «հաստատված» բառը փոխարինել «վավերացված» բառով՝ հաշվի առնելով «Նոտարիատի մասին» ՀՀ օրենքի 36-րդ հոդվածի 1-ին մասի 1-ին կետը, մասնավորապես, նոտարը վավերացնում է գործարքներ (պայ​մա​նա​գրեր, կտակներ, լիազորագրեր, համաձայնագրեր և այլն):
	Առաջարկությունն ընդունվել է:
	Մայրության նպաստը կանխիկ եղան​ակով վճա​րելու ծառայու​թյուն​նե​րի մատուցման պայ​մա​նագրի (N 1 հա​վել​վածի) 11-րդ կետում (ներկայացվող տար​բերակի 2-րդ կետում)  կատարվել է համապատասխան փոփոխություն:

	
	10.Պայմանագիր 2-ի 20-րդ կետի 1-ին ենթակետի համաձայն՝ պատվի​րա​տուն պարտավոր է տվյալ ամսվա վճար​ման ցուցակը կատարողին տրա​մա​դրելու օրվան հաջորդող աշ​խա​տան​​քային օրվանից ոչ ուշ կատարողի հաշվին փոխանցել վճարման ենթակա գումարը՝ ըստ պատվիրատուի և կա​տա​րողի փոխադարձ համաձայ​նու​թյամբ սահմանված հա​մա​մաս​նու​թյուն​նե​րի, իսկ Պայմանագիր 2-ի N 1 հավել​վածի վճարման ցուցակում ներառվող տվյալների ցանկում նշված են վճար​ման ենթակա նպաստի գումարը և վճար​ման ենթակա ընդհանուր գու​մարը: Գտնում ենք, որ վերը նշվածը հստակեցման կարիք ունի:
	Առաջարկությունն ընդունվել է:
	Մայրության նպաստը կանխիկ եղան​ակով վճա​րելու ծառայություն​ների մատուցման պայ​մա​նագրի (N 1 հավելվածի) վճարման ցուցակում ներ​առվող տվյալների ցանկում նշված վճարման ենթակա նպաստի գումարը վերաբերում է կոնկրետ շահառուին, իսկ վճարման ենթակա ընդհանուր գումարը` տվյալ ցուցակով վճարման համար նախատեսված նպաստների գումարի հանրագումարին:

Նշված պայմանագրի N 1 հավել​վա​ծով հաստատվող ցանկի 4-րդ կետում «Վճարման ենթակա նպաստի գումարը» բառերից հետո ավելացվել է «՝ ըստ շահառուների» բառերը:

	
	11.Պայմանագիր 1-ում և 2-ում առաջարկում ենք նախատեսել պայմանագրերը վաղաժամկետ լուծելու հետ կապված դրույթներ:
	Առաջարկությունը չի ընդունվել: 

	Պայմանագրերը վաղաժամկետ լուծե​​լու դրույթ​ներ լինում են, եթե պայմա​​նագիրը կնքվել է որո​շակի ժամ​կե​տով, իսկ խնդրո առարկա պայ​մա​նա​գրե​րը կնքվում են անորոշ ժամ​կետով:
Բացի դրանից, նախագծի NN 2, 3 հա​վել​ված​ների եզրա​փա​կիչ մասերում նախատեսված է դրույթ` պայ​մա​նա​գիրը կողմերի փոխադարձ հա​մաձայ​նությամբ կամ պայմանագրի կա​տա​րումից միակողմանի հրաժարվելու դեպքում լուծվելու վերաբերյալ:

	
	12. Անհրաժեշտ է ապահովել պայմանագիր 1-ի և 2-ի ճիշտ համարակալումը:
	Առաջարկությունն ընդունվել է:
	Նախագծի NN 2, 3 հավելվածնե-րում համարակալումները ճշտվել են:

	
	Բացի այդ, Նախագծի 1-ին կետի 3-րդ ենթակետում նշված է լիազոր մարմ​նի և վճարահաշվարկային կազ​մա​կեր​պու​​թյան միջև կնքվող` մայրության նպաս​տը կանխիկ եղանակով վճարելու ծա​ռայությունների մատուցման պայ​մա​նա​​գրի օրինակելի ձևի մասին, որի 21-րդ կետով նախատեսվում է կան​խիկ եղա​​նակով վճարելու ծառա​յութ​յունների հա​​մար շահառուին տրամադրված նպաս​​տի գումարի մեկ տոկոսի չափով միջ​​նոր​դավճար: Նշվածի կապակ​ցու​թյամբ հայտնում ենք, որ այն կհան​գեց​նի ՀՀ պե​տա​կան բյուջեից լրացուցիչ ծախ​սերի անհրա​ժեշտության (ֆի​նան​սա​​կան գնահա​տա​կանը բացակայում է), որը նախա​տես​ված չէ Հայաստանի Հան​​րապետությունում պետական միջ​նա​​ժամկետ ծախսային ծրագրերի մշակ​​​ման մշտապես գործող բարձ​րա​գույն խորհրդի ս.թ. մայիսի 5-ի N 23.16/237621-15 որոշմամբ հաս​տատ​ված սոցիալական պաշտպանության ոլոր​տի գծով ՀՀ պետական բյուջեից կա​տարվելիք ծախսերի ֆինան​սա​վոր​ման 2016-2017 թվականների ճշգրտ​ված և 2018 թվականի կողմնորոշիչ չա​փա​քանակներով` հաշվի առնելով նաև ՀՀ վարչապետի մոտ կայացած քննար​կում​ների արդյունքներով դրանց ճշգրտումները:
	Ընդունվել է ի գիտություն:
	Նախագծի ընդունման դեպքում մայրության նպաստը կանխիկ եղա​նա​կով վճարելու ծառայությունների վճարման ֆինան​սա​վոր​ման վերա​բերյալ առաջարկությունը կներկայաց​վի ՀՀ 2016 թվականի պետական բյուջեի նախագծի մշակման աշխա​տանքների շրջանակում` 2016 թվա​կանի ֆինանսավորման հայտով:

	Հայաստանի բանկերի միություն

17.07.2015թ. թիվ ՀԲՄ-2015-067
	«Չաշխատող անձին մայրության նպաստը նշանակելու և վճարելու կարգը հաստատելու մասին» ՀՀ կառավարության որոշման նախագծի վերաբերյալ Հայաստանի բանկերի միությունը և բանկերը ունեն հետևյալ առաջարկությունները.
	
	

	
	1. Չաշխատող անձին մայրության նպաստը նշանակելու և վճարելու կարգի 6-րդ կետը (առաջարկվող տարբերակում՝ 8-րդ) շարադրել հետևյալ կերպ. «6. Երեխայի ծննդյան օրվա դրությամբ ծննդօգնության պետական հավաստագիրը չստացած կնոջը մայրության նպաստ չի նշանակվում, բացառությամբ այն դեպքի, երբ հղի կինը նախածննդյան հսկողության հաշվառման է կանգնել մինչև հղիության 18 շաբաթական ժամկետը»:
	Առաջարկությունը չի ընդունվել:

	Ի կա​տարումն «Պետական նպաստ​ների մասին» ՀՀ օրենքի 23.2-րդ հոդ​վածի 3-րդ մասի, մայրության նպաստ նշանակելու հա​մար նախագծի N 1 հավելվածի 6-րդ կետով նախա​ծնն​դյան հսկողու​թյան վաղ հաշվառման կանգնելու ժամկետը մինչև հղիության 12 շաբաթական ժամանակահատ​վածը սահմա​նելու համար հիմք է ըն​դուն​վել ՀՀ առողջապահության նա​խարարի 2008թ. մայիսի 30-ի N 761-Ա հրա​մանի 6-րդ կետը և նպատակ ունի խթանել նախածննդյան հսկո​ղու​թյան վաղ հաշվառման կանգնելը: 

Բացի դրանից, առաջարկությունը  չի համապատասխանում գրու​թյանը կից ներ​կա​յացված նախագծի` առա​ջար​կության հե​ղի​նակ​ների խմբագրությանը:

	
	2. Չաշխատող անձին մայրության նպաստը նշանակելու և վճարելու կարգի 17-րդ (առաջարկվող տարբերակում՝ 19-րդ) կետը շարադրել հետևյալ կերպ. «17. Շահառուն կորցնում է մայրության նպաստի իրավունքը նպաստը նշանակելու ամսվան հաջորդող 12 ամսվա ընթացքում նպաստի համար չդիմելու դեպքում:»:
	Առաջարկությունը չի ընդունվել: 


	Առաջարկությունը չի համապատաս​խանում օրենքի 23.1-ին հոդվածի 4-րդ մասին, համաձայն որի` չաշխա​տող անձին մայրության նպաստ նշա​նակվում է, եթե դիմումը և ան​հրա​ժեշտ փաստաթղթերը ներկայացվել են հղիության և ծննդաբերության արձակուրդի իրավունք ունենալու ժամանակահատվածի (140 օրվա) ընթացքում:

Նախագծով առաջարկվող ձևակեր​պու​մը բխում է օրենքի 23.2-րդ հոդ​վածի 5-րդ մասից (չաշխատող անձին մայրության նպաստ նշանակելու օրվան հաջորդող 12 ամսվա ընթացքում նպաստը չվճարելու դեպքում նպաստի իրավունքը դադարում է):

	
	3. «Մայրության նպաստը անկանխիկ եղանակով վճարելու ծառայությունների մատուցման» պայմանագրի 7-րդ կետի 3-րդ ենթակետը հստակեցման կարիք ունի, քանի որ բանկը առանց շահառուի ֆիզիկական ներկայության ավանդային հաշիվ բացել չի կարող:
	Առաջարկությունը չի ընդունվել: 


	ՀՀ քաղաքացիական օրենսգրքի 910-րդ հոդվածի համաձայն՝ ավանդը կարող է ներդրվել բանկ որոշակի երրորդ անձի անունով: Միաժամանակ, պայմանագրի 7-րդ կետի 3-րդ ենթակետի դրույթները տեղափոխվել են պայմանագրի ներկայացվող տարբերակի 2-րդ կետի 2-րդ ենթակետ և հստակեցվել են:

	
	Կից ներկայացվում է նաև Հայաստանի բանկերի միության կողմից կատարված բոլոր փոփոխությունները և խմբագրումները նախագծի տեսքով:
	Առաջարկությունը չի ընդունվել: 
	Հայաստանի բանկերի միության գրու​թյանը կից ներկայացված նա​խա​գծով առաջարկվող փոփոխու​թյուն​նե​րը չեն բխում «Պետական նպաստ​նե​րի մասին» ՀՀ օրենքի դրույթներից:

	ՀՀ կենտրոնական բանկ 20.07.2015թ. թիվ 15.1-07/0227-15
	«Չաշխատող անձին մայրության նպաստ նշանակելու և վճարելու կար​գը հաստատելու մասին» ՀՀ կառա​վա​րության որոշման նախագծի (այսու​հետ՝ Նախագիծ) վերաբերյալ հայտ​նում ենք հետևյալը՝
Նախագծով հաստատվող «Չաշխատող անձին մայրության նպաստը նշանակելու և վճարելու կարգի (այսուհետ՝ Կարգ) վերաբերյալ 
	
	

	
	1. 1. Կարգի 3-րդ կետի համաձայն նպաստ նշանակվում և վճարվում է, եթե շահառուն բնակչության պե​տա​կան ռեգիստրում հաշվառված է ՀՀ բնա​​կության վայրի հասցեով: Առա​ջար​​կում ենք նշված կետը խմբագրել՝ սահ​​մանելով, որ նպաստ նշանակվում և վճարվում է, եթե շահառուն դիմել է բնակ​​չության պետական ռեգիստրում հաշ​վառված վայրի տարածքային բա​ժին: Խնդիրը կայանում է նրանում, որ նման դրույթ սահմանելով Կարգը քա​ղաքացիներին անհիմն անհար​մա​րու​թյուններ է պատճառում՝ չնայած այն հան​գամանքին, որ մեր կարծիքով նպաստի վճարման համար որևէ նշա​նա​կություն չունի, թե անձը որտեղ է ապրում: 
Բացի այդ, «Բնակչության պետական ռեգիստրի մասին» ՀՀ օրենքի 7-րդ հոդ​վածի 1-ին մասի համաձայն ռե​գիստ​րում ընդգրկվելու համար Հայաս​տանի Հանրապետության բնակիչը պարտավոր է սույն օրենքով սահ​ման​ված կարգով և ժամկետներում հա​մա​պա​տասխան տեղական ռեգիստրին տրա​մադրել իր մշտական բնակության վայրի (կացարանի) հասցեն: Մշտա​կան բնակության վայր (կացարան) է հա​մարվում այն տարածքը, որտեղ բնա​կիչն ունի բնակվելու իրավունք, որը նա համարում և հայտարարում է որ​պես իր կացարան: Այսինքն՝ անձը ինքն է որոշում որն է իր մշտական բնա​կության վայրը: Բացի այդ, գրեթե ան​հնար է մի քանի վայրերում բնակ​վելու արդյունքում երրորդ անձանց կողմից հաստատել, թե որն է անձի մշտա​կան բնակության վայրը, այսինքն՝ անձի ազատ տեղաշարժման արդ​յունքում գրեթե անհնար է ապա​ցու​ցել, որ անձը չի բնակվում այն հասցեով որտեղ հաշվառված է: 
	Առաջարկությունը չի ընդունվել: 
	Նախագծի 3-րդ կետը (որի համա​ձայն՝ նպաստը նշանակվում և վճար​վում է, եթե շահառուն բնակչության պետական ռեգիստրում հաշվառված է Հայաստանի Հանրապետության բնակության վայրի հասցեով) վերաբերում է մայրության նպաստի իրավունքին և բխում է օրենքի 23.1-ին հոդվածի 1-ին մասի 3-րդ կետից:

Առաջարկությունը բովանդակային առումով վերաբերում է 4-րդ կետին, համաձայն որի` նպաստը նշանակելու համար դիմողը դիմումը ներկայացնում է շահառուի բնա​կու​թյան (հաշվառման) վայրի տարած​քային բաժին: Դրույթն ամբողջու​թյամբ համապա​տաս​խա​նում է «Բնակ​​չու​թյան պետական ռեգիստրի մասին» ՀՀ օրենքին, որի 7-րդ հոդվածի 1-ին մասից բխում է, որ Հայաստանի Հանրապետության բնակիչը պետական ռեգիստրում հաշվառվում է իր բնակության այն վայրի հասցեով, որը նա համարում և հայտարարում է որպես իր կացարան:

	
	2. 2. Կարգի 4-րդ մասի 1-ին կետի «գ» ենթակետից առաջարկում ենք հանել «կամ այն բանկը, որտեղից շա​հա​ռուն ցանկանում է ստանալ մայրու​թյան նպաստի գումարը» բառերը, քանի որ ՀՀ օրենսդրությամբ (կան որոշ բացառություններ, որոնք կի​րա​ռելի չեն նշված դեպքի համար) քա​ղա​քացին պետք է անձամբ ներ​կա​յանա բանկ բանկային/ավան​դա​յին հաշիվ բացելու համար: Նշվածի համաձայն առաջարկում ենք խմբագրել նաև «Մայրության նպաստը անկանխիկ եղանակով վճարելու ծառա​յու​թյուն​ների մատուցման» պայմանագրի 7-րդ կետի 3-րդ ենթակետը:
	Առաջարկությունը չի ընդունվել:

 
	ՀՀ քաղաքացիական օրենսգրքի 910-րդ հոդվածի համաձայն՝ ավանդը կարող է ներդրվել բանկ որոշակի երրորդ անձի անունով: Այս հոդվածից բխող կարգավորումները առաջարկ​ված են նախագծի N 1 հավելավծով հաստատվող կարգի 4-րդ մասի 1-ին կետի «գ» ենթակետով (փոխկապակց​ված՝ պայմանագրի 7-րդ կետի 3-րդ ենթակետին, իսկ ներկայացվող տարբերակում՝ 2-րդ կետի 2-րդ ենթակետին):

	
	3. Առաջարկում ենք հանել Կարգի 10-րդ (առաջարկվող տարբերակում՝ 12-րդ) կետը, քանի որ բացի 1-ին կետում նշված հիմնավորումից, կարծում ենք, որ Կարգի 10-րդ կետը հակասում է նաև «Պետական նպաստների մասին» ՀՀ օրենքի 23.2 հոդվածի 4-րդ մասին, որը սպառիչ սահմանում է նպաստի մերժման դեպքերը և ՀՀ կառավարության որոշմամբ նպաստի մերժման դեպքեր չեն կարող սահմանվել: 
	Առաջարկությունը չի ընդունվել: 
	Նպաստ նշանակելը մերժելու` կարգի 9-րդ (առաջարկվող տարբերակում՝ 11-րդ) կետում 4 հիմքերը նշված են ըստ «Պետական նպաստների մասին» ՀՀ օրենքի 23.2-րդ հոդվածի 4-րդ մասի, իսկ 10-րդ (առաջարկվող տարբերակում՝ 12-րդ) կետը բխում է օրենքի 23.1-ին հոդվածի 1-ին մասի 3-րդ կետից, ինչի պատճառով էլ առանձնացվել է մյուս հիմքերից (որի համաձայն՝ խմդրո առարկա նպաստի իրավունք ունի ՀՀ բնակության վայրի հասցեով հաշվառված՝ հղիու​թյան և ծննդաբերության արձակուրդի իրավունք ունենալու ժամանա​կա​հատ​վածի առաջին օրվա դրությամբ վարձու աշխատող կամ ինքնու​րույ​նա​բար իրեն աշխատան​քով ապահոված անձ չհանդիսացող անձը):

	
	4.Առաջարկում ենք Կարգից հանել այն փաս​տաթղթերը, ներկայացվող տեղե​կու​թյունները կամ փաստաթղթերի վրա նշվող պահանջները, որոնք չեն հաս​տատում կամ բացառում որևէ հան​գամանք նպաստը նշանակելու կամ նպաստի նշանակումը մերժելու հարցում: Մասնավորապես՝ առա​ջար​կում ենք հանել նպաստը ստանալու համար դիմողի փաստաթղթերը ներ​կայաց​նելու պահանջը կամ Կարգի 7-րդ (առաջարկվող տարբերակում՝ 9-րդ) կետում ծննդօգնության պետական հա​վաստագրի կրկնօրինակի վրա կնի​քի և բուժհաստատության տնօրենի ստո​րագրության պահանջը և այլն: Պետք է ավելացնել նաև, որ մի քանի տարի առաջ ՀՀ օրենսդրությունից հանվել են փաստաթղթերի վրա կնիք լինելու պարտադիր պահանջները, ինչը նշանակում է, որ ՀՀ կառա​վա​րության որոշմամբ չեն կարող սահմանվել որևէ մասնավոր սուբյեկտի նկատմամբ փաստաթուղթ կնքելու վերաբերյալ դրույթներ: 
	Առաջարկությունը չի ընդունվել: 

	Նախագծով սահմանված բոլոր փաստաթղթերն անհրաժեշտ են մայրության նպաստի իրավունքը հաստատելու կամ դիմողի ինքնությունը հաստատելու համար: 

Իսկ Կարգի 7-րդ (առաջարկվող տարբերակում՝ 9-րդ) կետում ծննդօգնության պետական հա​վաստագրի կրկնօրինակի վրա կնի​քի և բուժհաստատության տնօրենի ստո​րագրության պահանջը միտված է հնարավոր չարաշահումները կանխելուն՝ հաշվի առնելով այն հանգամանքը, որ ներկայացվում է փաստաթղթի պատճենը:

	
	«Մայրության նպաստը անկանխիկ եղա​​նակով վճարելու ծառայու​թյուն​ների մատուցման» պայմանագրի վերաբերյալ
1. Պայմանագրի 7-րդ կետի 3-րդ ենթակետն առաջարկում ենք հանել վերը նշված հիմնավորմամբ: 
	Առաջարկությունը չի ընդունվել: 


	ՀՀ քաղաքացիական օրենսգրքի 910-րդ հոդվածի համաձայն՝ ավանդը կարող է ներդրվել բանկ որոշակի երրորդ անձի անունով:

	
	2. Պայմանագրի 7-րդ կետի 1-ին ենթակետում «ընթացքում» բառից հետո լրացնել «, եթե ավելի կարճ ժամկետներ նախատեսված չեն ՀՀ օրենքներով եվ նորմատիվ իրավական ակտերով: 
	Առաջարկությունը չի ընդունվել: 

	Գումարը դիմողի բանկային հաշվին մուտ​քագրելու ժամկետները սահմանվում են ներկայացվող նախագծով: 
Մյուս կողմից, Պայամանգրի 7-րդ կետի 1-ին ենթակետի համաձայն` բանկը պարտավոր է նպաստի գումարը, համա​ձայն վճարման ցուցակի, դիմողի բանկային հաշվին մուտքագրել ոչ ուշ, քան դրամական միջոցների ընդունման օրվան հաջորդող բանկային օրվա ընթացքում, ինչը չի բացառում գործարքի կատարումը ավելի կարճ ժամկետում:

	ՀՀ արդարադատության նախարարություն

	1. Որոշման նախագիծը (այսուհետ՝ նախագիծ) չի համապատասխանում Հայաստանի Հանրապետության Սահմանադրությանը: Այսպես, նախագծի 2-րդ հավելվածով հաստատվող պայմանագրի 10-րդ կետով սահմանվում է, որ առաջացած վեճերն ու տարաձայնությունները լուծելու համար բանակցությունների միջոցով համաձայնություն ձեռք չբերվելու դեպքում  դրանք լուծվում են «Հայաստանի Հանրապետության օրենսդրությամբ սահմանված կարգով»: Համաձայն «Իրավական ակտերի մասին» ՀՀ օրենքի 4-րդ հոդվածի 1-ին կետի՝ ՀՀ օրենսդրությունն են կազմում  Հայաստանի Հանրապետության Սահմանադրությունը և դրանում կատարված փոփոխությունները, Հայաստանի Հանրապետության օրենքները, Հայաստանի Հանրապետության Ազգային ժողովի որոշումները, Հայաստանի Հանրապետության Նախագահի հրամանագրերը և կարգադրությունները, Հայաստանի Հանրապետության Ազգային ժողովի նախագահի որոշումները, Հայաստանի Հանրապետության կառավարության որոշումները կամ Հայաստանի Հանրապետության վարչապետի որոշումները: Մինչդեռ ՀՀ Սահմանադրության 83,5-րդ հոդվածի 1-ին կետի համաձայն՝ բացառապես օրենքով են կարգավորվում ֆիզիկական եւ իրավաբանական անձանց իրավունքներն իրականացնելու եւ պաշտպանելու պայմանները եւ կարգը:

Ելնելով վերոգրյալից՝ նախագծում են «օրենսդրությամբ սահմանված կարգով» բառերն անհրաժեշտ է փոխարինել «օրենքով սահմանված կարգով» բառերով:
Նույն դիտողությունը վերաբերում է նաև նախագծի 3-րդ հավելվածի 13-րդ կետին:
	Առաջարկությունն ընդունվել է: 
	2-րդ հավելվածի 10-րդ և 3-րդ հավելվածի 13-րդ կետերում կատարվել են համապատասխան փոփոխություններ:

	
	2. Նախագիծը չի համապատասխանում ավելի բարձր իրավաբանական ուժ ունեցող իրավական ակտերի դրույթներին: Այսպես

1) նախագծի 1-ին հավելվածի 7-րդ կետի(առաջարկվող տարբերակում՝ 9-րդ)  5) ենթակետի ձևակերպումները չեն համապատասխանում ՀՀ քաղաքացիական օրենսգրքի 58-րդ հոդվածի կարգավորումներին, համաձայն որոնց՝ իրավաբանական անձն ունի իր անվանումը, որը ցուցում է պարունակում նրա կազմակերպական-իրավական ձևի մասին:
Հաշվի առնելով վերոգրյալը՝ նախագծի հիշյալ կետի համապատասխան ենթակետից անհրաժեշտ է հանել «լրիվ» բառը:
	Առաջարկությունն ընդունվել է:
	Նախագծի 1-ին հավելվածի 7-րդ (առաջարկվող տարբերակում՝ 9-րդ) կետի 5-րդ ենթակետում կատարվել է փոփոխություն:

	
	2) նախագծի 1-ին հավելվածի 4-րդ կետի 4-րդ ենթակետը չի համապատասխանում «Քաղաքացիական կացության ակտերի մասին» ՀՀ օրենքի կարգավորումներին, որի 3-րդ հոդվածի համաձայն`  պետական գրանցման ենթակա են քաղաքացիական կացության հետևյալ ակտերը.
ա) ծնունդը.

բ) ամուսնությունը.

գ) ամուսնալուծությունը.

դ) որդեգրումը.

ե) հայրությունը որոշելը.

զ) անվան փոխումը.

է) մահը:

Այս առումով անհրաժեշտ է հստակեցնել հիշյալ կետի ձևակերպումները` դրանք համապատասխանեցնելով «Քաղաքացիական կացության ակտերի մասին» ՀՀ օրենքին, քանի որ ծննդյան փաստը հաստատող փաստաթուղթը հենց ծննդյան վկայականն է: Եթե նախագծի հեղինակները նկատի են ունեցել «Քաղաքացիական կացության ակտերի մասին» ՀՀ օրենքի 20-րդ հոդվածով նախատեսված դեպքը, այն է`  մահացած ծնված կամ կյանքի չորս շաբաթվա ընթացքում մահացած երեխայի ծննդի պետական գրանցումը, ապա նախագիծն ամեն դեպքում անհրաժեշտ է հստակեցնել` համապատասխանեցնելով «Քաղաքացիական կացության ակտերի մասին» ՀՀ օրենքի 20-րդ հոդվածի կարգավորումներին, քանի որ հիշյալ հոդվածի 3-րդ մասի համաձայն` մահացած ծնված երեխայի մահվան պետական գրանցում չի կատարվում, այլ, համաձայն նույն հոդվածի 2-րդ մասի,  ծնողների (ծնողներից մեկի) պահանջով տրվում է փաստաթուղթ, որով հաստատվում է մահացած ծնված երեխայի ծննդի պետական գրանցման փաստը: Նույն դիտողությունը վերաբերում է նաև նախագծի 1-ին հավելվածի 5-րդ կետին.
	Առաջարկությունն  ընդունվել է: 


	Նախագծի 1-ին հավելվածի 4-րդ կետի 4-րդ ենթակետը վերաբերում է բոլոր այն դեպքերին, երբ մայրության նպաստ նշանակելու դիմումը ներկայացվել է երեխայի ծնվելուց հետո:

ՀՀ կառավարության 2005 թվականի հունիսի 16-ի N 949-Ն որոշման համաձայն՝ ծնունդը 500 գրամ և ավելի քաշով (22 շաբաթ և ավելի հղիության ժամկետով) մահացած պտղի (մեռելածնության դեպքում) կամ անկախ հղիության ժամկետից կենդանի պտղի (կենդանածնության դեպքում) ամբողջական արտամղումն է կամ դուրսբերումը մոր օրգանիզմից:

Վերը նշվածի շրջանակներում հնարավոր են հետևյալ դեպքերը.

1) երեխան ծնվում է մահացած, երբ «Քաղաքացիական կացության ակտերի մասին» ՀՀ օրենքի համաձայն՝ իրականացվում է երեխայի ծննդի պետական գրանցում, սակայն ծննդյան վկայական չի տրվում (ծնողի պահանջով տրվում է փաստաթուղթ, որով հաստատվում է մահացած ծնված երեխայի ծննդի պետական գրանցման փաստը),

2) երեխան մահանում է ծնվելուց հետո, երբ «Քաղաքացիական կացության ակտերի մասին» ՀՀ օրենքի համաձայն՝ կատարվում է ծննդի և մահվան պետական գրանցումը, իսկ ծննդի և մահվան ակտերի գրառումների հիման վրա տրվում է միայն երեխայի մահվան վկայական:

Այսինքն` երեխայի ծննդյան (ծննդյան պետական գրանցման) փաստը կարող է հաստատվել. 

1) ծննդյան վկայականով, 

2) երեխայի ծննդի պետական գրանցման փաստը հաստատող այլ փաստաթղթով (տեղեկանք), 

3) մահվան պետական գրանցման փաստը հաստատող փաստաթղթով՝ մահվան վկայականով:

Միաժամանակ, նախագծի 1-ին հավելվածի 4-րդ և 5-րդ կետերը հստակեցվել են:

	
	3) նախագծի 1-ին հավելվածի 2-րդ կետով տրվում են կարգում կիրառվող հասկացությունները: Հիշյալ կետի 3) ենթակետը սահմանում է «տարածքային բաժին» հասկացությունը, սակայն «Պետական նպաստի մասին» ՀՀ օրենքը նույն հասկացությունը սահմանելիս կիրառում է «տարածքային կենտրոն» բառերը: Այսպես, «Պետական նպաստի մասին» ՀՀ օրենքի 6-րդ հոդվածի համաձայն` պետական նպաստ ստանալու համար քաղաքացին դիմում է իր բնակության վայրի՝ պետական նպաստ տրամադրելու Հայաստանի Հանրապետության կառավարության լիազորած մարմին (այսուհետ` տարածքային կենտրոն): Այս առումով նախագիծն անհրաժեշտ է համապատասխանեցնել «Պետական նպաստի մասին» ՀՀ օրենքի կարգավորումներին.

	Առաջարկությունն ընդունվել է: 
	Նախագծում «տարածքային բաժին» հասկացությունը փոխարինվել է «տարածքային կենտրոն» հասկացությամբ:

	
	4) նախագծի 1-ին հավելվածի 17-րդ (առաջարկվող տարբերակում՝ 19-րդ)  կետի ձևակերպումն անհրաժեշտ է համապատասխանեցնել «Պետական նպաստների մասին» ՀՀ օրենքի 23.2 հոդվածի 5-րդ մասի կարգավորումներին, քանի որ նախագծում առաջարկվող ձևակերպմամբ ստացվում է, որ նպաստը վճարում է շահառուն, բացի այդ այս ձևակերպումը չի համապատասխանում Օրենքի հիշյալ կարգավորմանը, որով սահմանվում է, որ չաշխատող անձին մայրության նպաստ նշանակելու օրվան հաջորդող 12 ամսվա ընթացքում նպաստը չվճարելու դեպքում նպաստի իրավունքը դադարում է, մինչդեռ նախագծում սահմանվել է «նպաստը նշանակվելու ամսվան հաջորդող 12 ամսվա ընթացքում…»:
	Առաջարկությունն ընդունվել է: 
	Նախագծի 1-ին հավելվածի 17-րդ (առաջարկվող տարբերակում՝ 19-րդ)  կետի ձևակերպումները համապատասխանեցվել են օրենքին:

	
	3. Նախագծում իրավական այլ ակտերի նորմերի անհարկի կրկնություններ առկա չեն:
	Ընդունվել է ի գիտություն:
	

	
	4. Նախագծում առկա են խմբագրման և հստակեցման կարիք ունեցող դրույթներ:  Այսպես` 

1) նախագծի 1-ին հավելվածի 4-րդ կետով սահմանվում է այն փաստաթղթերի ցանկը, որոնք անհրաժեշտ է ներկայացնել շահառուի բնակության (հաշվառման) վայրի տարածքային բաժին մայրության նպաստ ստանալու համար:

Հիշյալ կետի 2-րդ ենթակետի համաձայն` ի թիվս այլ փաստաթղթերի ներկայացվում են նաև դիմողի և շահառուի անձը հաստատող փաստաթղթերը, հանրային ծառայությունների համարանիշ չստանալու մասին տեղեկանքը, եթե դիմողը կամ շահառուն հրաժարվում է հանրային ծառայությունների համարանիշ ստանալուց:


Առաջարկվող ձևակերպումից պարզ չէ, որ դիմող կամ շահառու հանդիսացող անձը դիմումին կից ներկայացնում է նաև հանրային ծառայութjունների համարանիշ` վերջինիս առկայության դեպքում, այլ ստացվում է, որ միայն հանրային ծառայությունների համարանիշից հրաժարված լինելու դեպքում ներկայացնում է դրա վերաբերյալ տեղեկանք, մինչդեռ հիշյալ կետի 1-ին ենթակետում, որով սահմանվում է դիմումում ներառվող տեղեկատվությունը, և’ դիմողի, և’ շահառուի համար սահմանված է հանրային ծառայությունների համարանիշը:

Այսպիսով առաջանում է անհստակություն քննարկվող կետի երկու ենթակետերի միջև:


«Հանրային ծառայությունների համարանիշի մասին» ՀՀ օրենքի 6-րդ հոդվածի 5-րդ մասի համաձայն` այն դեպքերում, երբ քաղաքացիների իրավունքների իրացման համար օրենսդրությամբ նախատեսվում է հանրային ծառայությունների համարանիշի (սոցիալական ապահովության քարտի) պարտադիր առկայություն, սակայն քաղաքացին հրաժարվել է ձեռք բերել հանրային ծառայությունների համարանիշ (սոցիալական ապահովության քարտ) և չի ստացել նույնականացման քարտ կամ ստացել է նույնականացման քարտ, որում հանրային ծառայությունների համարանիշ ամրագրված չէ, կամ հրաժարվել է սոցիալական ապահովության քարտից կամ տեղեկանքի տեսքով հատկացված հանրային ծառայությունների համարանիշից, ապա բնակչության պետական ռեգիստր վարող մարմինը վերջինիս տրամադրում է հանրային ծառայությունների համարանիշ չստանալու վերաբերյալ տեղեկանք, որի հիման վրա պետական մարմինները պաշտոնատար կամ իրավասու այլ անձինք ապահովում են քաղաքացու իրավունքների իրացումը:

Այսպիսով, ստացվում է, որ նախագծի 1-ին հավելվածի 4-րդ կետի 1-ին ենթակետը հակասում է «Հանրային ծառայությունների համարանիշի մասին» ՀՀ օրենքի հիշյալ կարգավորումներին, քանի որ առաջարկվող կարգավորմամբ ստացվում է, որ դիմումում նշվում է հանրային ծառայություննրի համարանիշը, մինչդեռ մեկ այլ ենթակետով սահմանվում է, որ հանրային ծառայությունների համարանիշ ստանալուց հրաժարվելու դեպքում ներկայացվում է համապատասխան տեղեկանքը:
	Առաջարկությունը չի ընդունվել:
	Նախագծի 1-ին հավելվածի 4-րդ կետը հստակ արտացոլում է իրավակարգավորման ընդհանուր տրամաբանությունը, որը հետևյալն է.

1) եթե դիմողին (շահառուին) հատկացվել է հանրային ծառայությունների համարանիշը, ապա բավարար է դիմումում համարանիշը (սոցիալական քարտի համարը) լրացնելը (համարանիշը հաստատող փաստաթուղթ դիմումին կից ներկայացնելու անհրաժեշտություն չկա), 
2) եթե դիմողը (շահառուն) հրաժարվել է հանրային ծառայությունների համարանիշ ստանալուց, ապա դիմումին կից պետք ներակայցվի հանրային ծառայությունների համարանիշ չստանալու մասին տեղեկանքը:

	
	2) նախագծի 1-ին հավելվածից անհրաժեշտ է հանել վերջինիս 10-րդ կետը (առաջարկվող տարբերակում՝ 12-րդ), համաձայն որի` տարածքային բաժինը նաև մերժում է  մայրության նպաստ նշանակելը, եթե շահառուն բնակչության պետական ռեգիստրում հաշվառված չէ Հայաստանի Հանրապետության բնակության վայրի հասցեով:

«Պետական նպաստների մասին» ՀՀ օրենքի 23.2 հոդվածի 4-րդ մասով սպառիչ նշվում են այն հիմքերը,որոնց առկայության դեպքում մերժվում է նպաստ նշանակելու մասին դիմումը: Իսկ Հայաստանի Հանրապետության բնակության վայրում հաշվառված լինելը` որպես մայրության նպաստ ստանալու իրավունքի ծագման պայման, սահմանված է «Պետական նպաստների մասին» ՀՀ օրենքի 23.1 հոդվածի 1-ին մասի 3-րդ կետում: Ելնելով վերոգրյալից` նախագծում անհրաժեշտ է կատարել համապատասխան փոփոխություն` նախագծից հանելով քննարկվող կետը, քանի որ վերջինիս առկայության իմաստը բացակայում է հարցը Օրենքով հստակ կարգավորված լինելու պատճառով: Բացի այդ Հայաստանի Հանրապետության բնակության վայրի հաշվառման բացակայությունը ինքնին ոչ թե դիմումը մերժելու հիմք է, այլ մայրության նպաստի իրավունքի չծագելու, այսինքն` մայրության նպաստի իրավունք չունենալու հիմք, ինչը որպես դիմումը մերժելու հիմք արդեն իսկ նախատեսված է թե’ «Պետական նպաստների մասին» ՀՀ օրենքով, թե’ վերջինիս համապատասխան` սույն նախագծով.
	Առաջարկությունը չի ընդունվել: 
	Նախագծի 1-ին հավելվածի 10-րդ կետն (առաջարկվող տարբերակում՝ 12-րդ)  անհրաժեշտ է իրավանորմի ամբողջականությունն ապահովելու նպատակով:

	
	3) նախագծում անհրաժեշտ է հստակեցնել նպաստը կանխիկ և անկանխիկ վճարելու վերաբերյալ կարգավորումները, քանի որ նախագծի 1-ին հավելվածի 14-րդ (առաջարկվող տարբերակում՝ 16-րդ) կետի համաձայն` եթե մայրության նպաստը նշանակելու դիմումը ներկայացրել է այլ անձ, ապա մայրության նպաստը վճարվում է անկանխիկ եղանակով: Միաժամանակ 16-րդ կետը սահմանում է, որ նպաստը կարող է նոտարական կարգով վավերացված լիազորագրի հիման վրա տրամադրվել նաև շահառուի լիազորած անձին: Անհրաժեշտ է 14-րդ կետում ներառել նաև այն դեպքը, որ չնայած դիմումը ներկայացրել է այլ անձ, սակայն նոտարական կարգով ներկայացված լիազորագրի հիման վրա նպաստը կարող է նաև տրամադրվել կանխիկ այդ դեպքում:
	Առաջարկությունն ընդունվել է: 
	Նախագծի 1-ին հավելվածի 14-րդ (առաջարկվող տարբերակում՝ 16-րդ) կետով սահմանվել է, որ եթե դիմումը ներկայացնում է այլ անձ և դիմումին կից ներկայացվում է նոտարական կարգով վավերացված լիազորագիր, ապա նպաստը կարող է նաև տրամադրվել կանխիկ:

	
	5. Նախագիծն իր մեջ Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետով նախատեսված որևէ կոռուպցիոն գործոն չի պարունակում:


	Ընդունվել է ի գիտություն:
	

	
	6. Օրենսդրական տեխնիկայի կանոնները մասամբ պահպանված չեն: Այսպես`  
1) «Իրավական ակտերի մասին» ՀՀ օրենքի 41-րդ հոդվածի 4-րդ մասի համաձայն` իրավական այլ ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը՝ միայն համարակալված պարբերությունների:

«Իրավական ակտերի մասին» ՀՀ օրենքի 37-րդ հոդվածի 6-րդ մասի համաձայն`  Իրավական ակտի կառուցվածքը պետք է լինի կուռ` տրամաբանորեն միասնական, հաջորդական ու համակարգված:Նախագծի 4-րդ կետը 1-5-րդ ենթակետերով սահմանում է այն փաստաթղթերը, որոնք դիմողը ներկայացնում տարածքային բաժին: Հիշյալ կետի 5) ենթակետից հետո, ըստ նախագծի` որպես 5) ենթակետի շարունակություն, սահմանվում է, որ մերժված դիմումի առկայության դեպքում  մերժված դիմումին կից ներկայացված փաստաթղթերը համարվում են նոր դիմումին կից ներկայացված փասթաթղթեր, իսկ հաջորդ պարբերությամբ սահմնվում է, որ «դիմողին վերաբերող դրույթները կիրառելի են, եթե դիմողը շահառուն չէ»:

Հիշյալ երկու դրույթները իրենցից ներկայացնում են ինքնուրույն  կարգավորումներ և չեն կարող սահմանվել որպես 4-րդ կետի շարունակություն: Վերոգրյալը հաշվի առնելով` անհրաժեշտ է նախագծի քննարկվող հատվածը համարակալել` համաձայն «Իրավական ակտերի մասին» ՀՀ օրենքի պահանջների.
	Առաջարկությունն ընդունվել է: 
	Նախագծի 4-րդ կետի համապատասխան դրույթները շարադրվել են որպես առանձին կետեր:

	
	2) նախագիծն անհրաժեշտ է համապատասխանեցնել «Իրավական ակտերի մասին» ՀՀ օրենքի 37-րդ հոդվածի 6-րդ մասին, համաձայն որի` իրավական ակտի կառուցվածքը պետք է լինի կուռ` տրամաբանորեն միասնական, հաջորդական ու համակարգված: Այսպես նախագծի 1-ին հավելվածի 15-րդ և 16-րդ կետերը բացահայտում են նպաստը համապատասխանաբար  անկանխիկ և կանխիկ եղանակով վճարելու հասկացությունների բովանդակությունը այն դեպքոււմ, երբ նախագծի 1-ին հավելվածի 2-րդ կետում սահմանվում են կարգում կիրառվող հասկացությունները:

Ելնելով վերոգրյալից` անհրաժեշտ է հիշյալ 15-րդ և 16-րդ կետերով տրվող հասկացությունները սահմանել նախագծի 1-ին հավելվածի 2-րդ կետում ի թիվս այլ հասկացությունների.
	Առաջարկությունը չի ընդունվել: 


	15-րդ և 16-րդ (առաջարկվող տարբերակում՝ 17-րդ և 18-րդ) կետերով ոչ թե տրվում են  հասկացություններ, այլ սահմանվում է վճարման կարգը՝ ըստ վճարման եղնակների:

	
	3) նախագծի 3-րդ հավելվածով հաստատվող պայմանագրի 2-րդ կետում «շահառուի տված և նոտարի վավերացրած լիազորագիրը ներկայացնող» բառերն անհրաժեշտ է փոխարինել «շահառուի կողմից նոտարական կարգով լիազորված անձին» բառերով:
	Առաջարկությունն ընդունվել է:
	Նախագծի 3-րդ հավելվածով հաստատվող պայմանագրի 2-րդ կետում «շահառուի տված և նոտարի վավերացրած լիազորագիրը ներկայացնող» բառերը փոխարինվել են «շահառուի կողմից նոտարական կարգով լիազորված անձին» բառերով:

	
	7. Նախագիծն անհրաժեշտ է համապատասխանեցնել սույն եզրակացության 1-ին, 2-րդ, 4-րդ և 6-րդ կետերին:
	Առաջարկությունն ընդունվել է:
	Համապատասխանեցումները կատարվել են:


ՆԱԽԱՐԱՐ

